
Nota Pengarah Eksekutif

Senarai Kandungan

Assalamualaikum W. B. T.
Bismillahirrahmanirrahim.

YBhg. Dato’ Haji Ayop Salleh
Pengarah Eksekutif
Institut Keselamatan dan Kesihatan Pekerjaan Negara 
(NIOSH)

Sekolah merupakan institusi asas pembentukan 
insan dan tempat di mana ilmu disemai, sahsiah 
dipupuk dan masa depan negara dibentuk. 
Namun, dalam usaha mengejar kecemerlangan 
akademik, realiti yang sering terlepas pandang 
ialah aspek keselamatan, kesihatan dan 
kesejahteraan warga sekolah.

Hakikatnya, sekolah bukan sahaja pusat 
pembelajaran, tetapi juga sebuah tempat kerja 
yang melibatkan pelbagai aktiviti berisiko yang 
memerlukan pengurusan keselamatan dan 
kesihatan yang sistematik serta berkesan.

Bahaya di sekolah hadir dalam pelbagai bentuk 
iaitu fizikal seperti lantai licin, pendawaian 
elektrik yang usang, peralatan sukan yang tidak 
diselenggara dengan baik, sehinggalah kepada 
bahaya kimia di makmal dan bengkel. Tidak 
kurang pentingnya ialah bahaya biologi yang 
boleh menyebabkan penularan penyakit. 

Dalam era pendidikan masa kini, cabaran 
psikososial seperti buli, tekanan emosi, gangguan 
mental dan beban kerja guru juga semakin ketara 
dan boleh memberi kesan mendalam terhadap 
kesejahteraan murid serta tenaga pengajar. 

Aktiviti kokurikulum yang bertujuan memupuk 
bakat dan sahsiah juga boleh membawa 
risiko jika pengawasan dan langkah kawalan 
keselamatan diabaikan. Begitu juga dengan aspek 
kesiapsiagaan kecemasan kerana tanpa latihan 
yang konsisten, penyelenggaraan peralatan 
keselamatan dan laluan keluar kecemasan yang 
jelas, keselamatan warga sekolah akan terjejas 
sekiranya berlaku insiden tidak diingini.

Di sinilah peranan NIOSH sebagai institusi 
rujukan negara dalam keselamatan dan kesihatan 
pekerjaan (KKP) menjadi amat signifikan, demi 
menyokong usaha Kerajaan MADANI untuk 
melahirkan masyarakat yang prihatin. Bagi 
menjayakan hasrat Kerajaan, NIOSH komited 
membantu sekolah menjadi lebih selamat dan 
sihat melalui penyediaan latihan keselamatan 
fizikal, kimia, ergonomik dan kecemasan. Di 
samping itu, NIOSH turut membangunkan modul 
kesedaran psikososial seperti pengurusan 
tekanan, pencegahan buli dan kesejahteraan 
mental. Bagi melengkapkan pelaksanaan 
modul tersebut, NIOSH juga menyediakan 
khidmat nasihat teknikal, penilaian risiko, audit 
keselamatan dan panduan pematuhan standard. 

Komitmen ini turut diperkukuh melalui kerjasama 
strategik bersama komuniti, industri serta agensi 
kerajaan bagi mewujudkan ekosistem sekolah 
yang benar-benar selamat dan sejahtera. 

Justeru, di dalam Buletin FYi September 2025, 
NIOSH membawakan artikel berkaitan dengan 
tajuk “Keselamatan di Sekolah: Tanggungjawab 
Bersama Membangun Generasi Selamat”. Ia 
menghuraikan peranan guru, murid, ibu bapa 
serta komuniti dalam mewujudkan persekitaran 
pembelajaran yang selamat dan sihat untuk 
semua. 

Dalam artikel tersebut, turut diberikan perhatian 
adalah langkah-langkah praktikal yang boleh 
dilaksanakan bagi menangani risiko fizikal, 
psikososial dan aktiviti kokurikulum. NIOSH 
berharap perkongsian ini dapat memberi manfaat 
kepada semua warga sekolah agar mereka dapat 
bersama-sama meningkatkan kesedaran tentang 
aspek KKP, serta mendorong tindakan bersama 
untuk mewujudkan persekitaran pembelajaran 
yang selamat, sihat dan sejahtera.

Dalam dunia kerja moden yang semakin 
bergantung kepada teknologi, isu ketagihan skrin 
juga kian mendapat perhatian dan fenomena 
ini turut dikupas dalam edisi kali ini. Ketagihan 
ini harus diatasi secara komprehensif kerana 
ia bukan sahaja menjejaskan tumpuan dan 
produktiviti, malah boleh membawa kepada 
tekanan mental dan ketidakseimbangan emosi 
jika tidak ditangani dengan betul. 

Adalah diharapkan perkongsian ilmu dalam edisi 
kali ini sedikit sebanyak dapat membantu para 
pembaca untuk memahami isu-isu KKP semasa 
agar semua pihak dapat membantu Kerajaan 
meningkatkan tahap keselamatan dan kesihatan 
di tempat kerja masing-masing.

Sekian, terima kasih. 

Keselamatan di Sekolah: 
Tanggungjawab Bersama 

Membangun Generasi Selamat
	f En. Azhar Ahmad
	f Jabatan Perundingan, Penyelidikan dan Pembangunan (CRDD), NIOSH

Sekolah merupakan tempat lahirnya 
insan berilmu dan berakhlak, tempat di 
mana ilmu disemai dan nilai kehidupan 
dipupuk. Namun, dalam keghairahan 
mengejar kecemerlangan akademik, 
aspek keselamatan dan kesihatan 
di sekolah sering kali kdipinggirkan. 
Hakikatnya, sekolah bukan sekadar pusat 
pembelajaran, tetapi juga sebuah tempat 
kerja yang menempatkan pelbagai 
aktiviti berisiko melibatkan guru, murid 
serta kakitangan sokongan. Maka, 
memastikan keselamatan, kesihatan 
dan kesejahteraan di sekolah bukanlah 
tanggungjawab satu pihak semata-mata, 
tetapi amanah bersama seluruh komuniti 
sekolah.

Dari perspektif keselamatan dan 
kesihatan pekerjaan (KKP), sekolah 
terdedah kepada pelbagai jenis bahaya 
dan risiko. Bahaya fizikal seperti lantai 
licin, struktur bangunan yang rosak, 
pendawaian elektrik yang usang serta 
peralatan sukan yang tidak disenggara 
dengan baik boleh menyebabkan 
kecederaan kepada murid mahupun 
warga kerja sekolah. Di makmal sains 
dan bengkel kemahiran hidup, risiko 
pendedahan terhadap bahan kimia, 
api dan peralatan tajam menuntut 
pematuhan ketat terhadap prosedur 
keselamatan. Sementara itu, bahaya 
tidak semestinya bersifat fizikal semata-
mata - aspek psikosiosial seperti tekanan 
perasaan, buli dan gangguan emosi turut 

menjadi ancaman serius yang semakin 
mendapat perhatian dalam konteks 
pendidikan masa kini. Di samping itu 
juga, bahaya biologi seperti penularan 
virus dan mikroorganisma yang 
berbahaya juga perlu diambil perhatian 
yang serius

Isu psikosiosial di sekolah kini turut 
menjadi antara cabaran terbesar dalam 
memastikan kesejahteraan murid, 
guru dan kakitangan sekolah. Gejala 
buli, sama ada secara fizikal, emosi, 
mahupun siber, meninggalkan kesan 
yang mendalam terhadap keyakinan diri, 
prestasi akademik dan kesejahteraan 
mental mangsa. Malah, trauma akibat 
buli yang tidak ditangani boleh terbawa 
hingga ke alam dewasa. Dalam masa 
yang sama, guru berhadapan dengan 
beban kerja yang tinggi, tekanan 
pentadbiran dan harapan masyarakat 
yang besar terhadap peranan mereka. 
Jika tekanan ini tidak diurus dengan baik, 
ia boleh membawa kepada keletihan 
mental, kemurungan dan konflik sosial 
di sekolah. Paling merisaukan, ia juga  
boleh membawa kepada kes membunuh 
diri. Oleh itu, kesejahteraan mental 
harus diberi perhatian yang sama 
penting dengan keselamatan fizikal bagi 
mewujudkan suasana pembelajaran 
yang positif dan harmoni.

Selain cabaran di dalam bilik darjah, 
aktiviti kokurikulum dan sukan juga 

berpotensi membawa risiko kecederaan 
jika aspek keselamatan diabaikan. 
Aktiviti luar seperti latihan sukan, 
perkhemahan, atau perhimpunan 
sekolah sering melibatkan pendedahan 
kepada cuaca panas, peralatan berat 
dan kawasan tidak rata. Kecederaan 
otot, terseliuh, patah tulang, serta 
insiden strok haba dan dehidrasi antara 
risiko yang sering berlaku. Di samping 
itu, kegagalan memeriksa padang atau 
gelanggang, penggunaan peralatan 
sukan yang rosak dan kekurangan 
pengawasan semasa aktiviti luar juga 
boleh meningkatkan risiko kemalangan. 
Guru dan jurulatih perlu memahami 
bahawa keselamatan dan kesihatan 
pelajar di bawah pengawasan mereka 
merupakan tanggungjawab profesional 
dan moral yang amat penting. Aktiviti 
kokurikulum seharusnya bukan sekadar 
menyeronokkan, tetapi juga mendidik 
murid tentang nilai keselamatan dan 
disiplin.

Tidak kurang pentingnya ialah aspek 
kesiapsiagaan menghadapi kecemasan 
dan bencana. Laluan keluar kecemasan 
yang terhalang, alat pemadam api yang 
tidak disenggara atau latihan kebakaran 
yang tidak dijalankan menunjukkan 
bahawa kesedaran keselamatan 
masih belum sebati dalam budaya 
sekolah. Keselamatan dan kesihatan 
tidak boleh dicapai melalui papan 
tanda atau slogan semata-mata, tetapi 

mesti diterjemahkan melalui tindakan 
berterusan, penyelenggaraan berkala 
dan latihan praktikal.

Syor Praktikal untuk Sekolah Selamat 
dan Sihat

Pelaksanaan Dasar Keselamatan Sekolah

Setiap sekolah perlu mempunyai dasar 
keselamatan dan kesihatan yang jelas 
yang meliputi keselamatan fizikal dan 
psikosiosial. Dasar ini harus disebar luas 
dan difahami oleh semua warga sekolah 
termasuk ibu bapa agar tanggungjawab 
keselamatan menjadi budaya bersama.

Penilaian Risiko Berkala dan 
Pemeriksaan Keselamatan Sekolah

Setiap sekolah perlu melaksanakan 
penilaian risiko (HIRARC) dan 
pemeriksaan keselamatan bagi 
mengenal pasti keadaan tidak selamat 
dan bahaya serta mengambil tindakan 
pembetulan dengan segera. Semua 
insiden kemalangan perlu direkod 
dan dibincangkan dalam mesyuarat 
Jawatankuasa  Keselamatan dan 
Kesihatan sekolah. Pemeriksaan 
keselamatan sekolah perlu dilakukan 
sekurang-kurangnya empat kali setahun.

Latihan dan Kesedaran KKP

Sekolah digalakkan melaksanakan 
latihan berkala kepada guru dan murid 

mengenai aspek keselamatan dan 
kesihatan seperti pengendalian bahan 
kimia, keselamatan makmal, ergonomik 
di bilik darjah serta kesiapsiagaan 
kecemasan dan bencana. Bengkel 
pengurusan tekanan, pencegahan buli 
dan kesedaran kesihatan mental juga 
wajar dijalankan secara berkala.

Program Mentor dan Sokongan 
Psikososial

Penubuhan pasukan kaunseling aktif 
serta pelaksanaan program mentor-
mentee dapat membantu murid yang 
berisiko menghadapi tekanan atau 
menjadi mangsa buli. Pendekatan 
empati dan sokongan rakan sebaya amat 
berkesan dalam membina persekitaran 
sekolah yang positif.

Keselamatan Aktiviti Kokurikulum dan 
Sukan

Sebelum melaksanakan sebarang 
aktiviti luar, lakukan penilaian risiko 
dan pemeriksaan kawasan aktiviti. 
Pastikan peralatan sukan disenggara 
dengan baik, guru atau jurulatih 
mempunyai latihan pertolongan cemas 
dan CPR, serta langkah pencegahan 
seperti hidrasi, rehat dan pengawasan 
mencukupi dilaksanakan. Aktiviti harus 
ditangguh jika cuaca tidak mengizinkan 
atau keadaan murid tidak sesuai.

Penyertaan Komuniti dan Ibu Bapa

Ibu bapa dan PIBG boleh memainkan 
peranan penting dalam kempen 
keselamatan melalui aktiviti gotong-
royong, ceramah keselamatan serta 
perkongsian maklumat mengenai 
kesejahteraan pelajar. Komunikasi 
terbuka antara pihak sekolah dan ibu 
bapa amat penting dalam menangani 
isu disiplin, tekanan dan keselamatan 
pelajar.

Kesimpulannya, keselamatan, kesihatan 
dan kesejahteraan di sekolah ialah 
tanggungjawab bersama yang memerlukan 
komitmen berterusan daripada semua 
pihak. Keselamatan, kesihatan dan 
kesejahteraan  tidak boleh dianggap 
sebagai tugas tambahan, tetapi mesti 
menjadi sebahagian daripada identiti 
dan budaya sekolah. Dengan kesedaran, 
kerjasama dan tindakan kolektif, kita 
mampu menjadikan sekolah bukan sahaja 
tempat menimba ilmu, tetapi juga tempat 
yang benar-benar selamat, sihat dan 
sejahtera untuk semua. 

Risiko Ketagihan Skrin: Pendekatan 
Kawalan dan Pencegahan

Ketagihan skrin , atau ketagihan Internet, 
peranti dan teknologi digital, merujuk 
kepada kebergantungan berlebihan 
kepada alat paparan visual seperti 
monitor komputer dan komputer 
riba, skrin televisyen dan juga telefon 
pintar mudah alih. Kebergantungan 
rakyat Malaysia kepada alat paparan 
visual ini semakin bertambah ekoran 
perkembangan teknologi, termasuk 
peningkatan kadar liputan Internet 
kepada 30.8 Juta langganan setahun 
pada tahun 2016 dan penggunaan telefon 
mudah alih iaitu 1.43 telefon bagi setiap 
orang. Walaubagaimanapun, seperti 
mana-mana teknologi, penyalahgunaan 
adalah merupakan perkara yang tidak 
dapat dielakkan. Kebergantungan 
berlebihan kepada skrin ini menjadi 
antara cabaran utama masyarakat 
moden dan menyebabkan masalah dari 
segi mental dan fizikal.

Laporan dari Suruhanjaya Komunikasi 
dan Multimedia Malaysia menyatakan 
pengguna di Malaysia terdedah kepada 
masalah ketagihan skrin ini. Kajian ke 
atas 6 negara di Asia mendapati Malaysia 
berada di tempat keempat (35.1%) 
selepas Filipina (46%), Jepun (44.4%) 
dan Hong Kong (31.6%) dari segi kadar 
ketagihan dan penggunaan internet 
bermasalah. China & Korea Selatan pula 
di tempat kelima dan keenam dengan 
kadar 17.1% dan 12.5%  

Gejala umum yang berkaitan dengan 
penggunaan skrin secara berlebihan 
adalah masalah visual dan kecederaan 
muskuloskeletal. Pelbagai masalah akan 
timbul dan mempengaruhi prestasi visual 
seperti sakit, kekeringan dan keletihan 
mata serta rabun, silau dan sakit kepala. 
Pengguna yang mempunyai defisit 
visual sedia ada mungkin mendapati 
bahawa penggunaan alat paparan yang 
berpanjangan akan menjadikan masalah 
mereka lebih ketara.

Gejala-gejala ini mungkin disebabkan 
oleh:

i.	 Berada dalam kedudukan yang 
sama dan menumpukan pada 
skrin VDU untuk masa yang lama;

ii.	 Posisi skrin yang tidak sesuai;

iii.	 Pencahayaan yang kurang baik, 
termasuk silau dan pantulan, 
dan;

iv.	 Jenis "font" yang tidak sesuai/
terlalu kecil pada skrin dan imej 
yang berkelip.

Selain itu, pelbagai simptom pada lengan, 
tangan dan bahu dan leher juga dikaitkan 
dengan aktiviti kerja yang berkaitan 
dengan alat paparan. Antaranya, 
pengguna mungkin mengalami tahap 
ketidakselesaan dan kesakitan yang 
pelbagai di tangan, pergelangan tangan, 
lengan, leher dan belakang. Kebanyakan 
ketidakselesaan ini akan berkurangan 
dengan rehat yang secukupnya tetapi 
sekiranya tidak ditangani pada peringkat 
awal, ia akan memburukkan keadaan 
dan mempengaruhi aktiviti kehidupan 
seharian

Antara faktor yang mungkin menyumbang 
kepada gangguan ini adalah:

i.	 Posisi yang tubuh yang tidak 
sesuai semasa menggunakan alat 
paparan;

ii.	 Postur statik atau berterusan 
semasa menggunakan alat 
paparan;

iii.	 Pergerakan berulang contohnya 
penggunaan ibu jari untuk 
menaip mesej yang panjang, dan;

iv.	 Peningkatan ketegangan otot 
yang membawa kepada keletihan 
otot yang berlebihan.

Antara langkah yang boleh diambil untuk 
mengurangkan kesan akibat penggunaan 
alat paparan secara berlebihan ini 
adalah:

Pastikan postur tubuh yang betul sewaktu 
menggunakan alat paparan. Sebagai 
contoh, pengguna perlu memastikan 
alat paparan berada pada paras mata, 
termasuklah semasa penggunaan telefon 
bimbit

Pastikan tahap pencahayaan alat 
paparan adalah bersesuaian 

Penggunaan alat bebas tangan boleh 
mengurangkan postur statik pada tangan 
sewaktu penggunaan yang berpanjangan  

Hadkan penggunaan berterusan alat 
paparan dengan melakukan aktiviti yang 
pelbagai

Lakukan senaman mata, tangan, leher 
dan bahu yang bersesuaian

Penaksiran risiko perlu dilaksanakan 
bagi membantu pihak terbabit mengenal 
pasti punca berlakunya ketagihan skrin 
ini serta kesannya. Seterusnya, pihak 
bertanggungjawab tersebut boleh 
mengambil langkah pembetulan yang 
boleh dilakukan di peringkat individu 
dan organisasi. 

Bagi membantu organisasi menguruskan 
masalah ini, pihak NIOSH menawarkan 
khidmat nasihat penaksiran risiko 
ergonomik bagi pekerja yang terdedah 
kepada kesan penggunaan alat paparan 
visual yang berpanjangan. Organisasi 
atau individu yang berminat boleh 
menghubungi mana-mana pejabat NIOSH 
di seluruh negara untuk mendapatkan 
maklumat. 

	f Bahagian Pembangunan Program (PDD), NIOSH

Program NIOSH Berselawat 2025

Program Khidmat Rundingan CHRA di Majlis 
Perbandaran Pengerang

4 Sep 2025 

11 Sep 2025 

4 September 2025, Bandar Baru Bangi 
- Sempena sambutan Maulidur Rasul, 
NIOSH telah menganjurkan Program 
NIOSH Berselawat 2025 sebagai salah 
satu inisiatif memperkukuhkan nilai 
kerohanian dalam kalangan warga kerja 
NIOSH. Program ini bertujuan menghayati 
keindahan kalam Ilahi serta meneladani 
sunnah Rasulullah SAW dalam kehidupan 
dan persekitaran kerja. Jemputan khas 
iaitu Da’i Annas, telah memimpin sesi 
selawat dan menyempurnakan sesi 
perkongsian ilmu. 

11 September 2025, Johor– Satu sesi 
Chemical Health Risk Assessment (CHRA) 
telah dijalankan di Majlis Perbandaran 
Pengerang, Johor. Penilaian ini bertujuan 
untuk mengenalpasti jenis bahan kimia 
berbahaya yang digunakan, dikendalikan 
atau disimpan di tempat kerja, menilai 
tahap pendedahan pekerja terhadap 
bahan kimia tersebut dan menentukan 
langkah kawalan yang sesuai bagi 
mengurangkan risiko kesihatan. 
Pegawai NIOSH yang terlibat ialah ChM. 
Norhafsham Maghpor, Pn. Nurzuhairah 
Jamil dan En. Arif Afzan. 

Lawatan Delegasi Universiti Malaysia Sabah (UMS) ke 
NIOSH 

Program ESG : Penghasilan Baja Kompos di UPM

11 Sep 2025 

12 Sep 2025 

11 September 2025, Bandar Baru Bangi 
- NIOSH telah menerima kunjungan 
daripada delegasi Universiti Malaysia 
Sabah (UMS) yang diketuai oleh Profesor 
Dr. Mohammad Saffree Jeffree, Penolong 
Naib Canselor (Strategi); Profesor Datuk 
Dr. Mohd Yusof  Hj Ibrahim, Dekan Fakulti 
Perubatan dan Sains Kesihatan (FPSK) 
bersama rombongan 8 orang pensyarah 
kanan dan pegawai kanan.

Pihak NIOSH pula diwakili oleh Mejar Hj. 
Hanif Maidin (B), Setiausaha Eksekutif ; 
En Shahir Addenan, Pemangku Pengurus 
Kanan Jabatan Latihan dan pegawai-
pegawai kanan NIOSH.

Lawatan ini bertujuan untuk 
mengukuhkan kerjasama profesional 
dan akademik serta meneroka potensi 
kolaborasi dalam pelbagai aktiviti 
termasuk latihan, penyelidikan dan 
program-program bersama dalam usaha 
meningkatkan pengetahuan, kemahiran 
dan kesedaran berkaitan keselamatan 
dan kesihatan pekerjaan.

Perwakilan UMS juga berpeluang 
untuk melawat beberapa kelengkapan 
dan peralatan makmal di OSH Hazard 
Evaluation and Control Technology Centre 

(OSHECT) NIOSH. Pihak NIOSH dan 
UMS turut menandatangani komitmen 
bersama untuk meningkatkan kemahiran 
graduan. 

12 September 2025, Selangor - Aktiviti 
menghasilkan baja kompos menjadi 
fokus utama lawatan delegasi NIOSH 
ke Pusat Pertanian Putra, Universiti 
Putra Malaysia (UPM). Delegasi NIOSH 
terdiri daripada 10 orang pegawai NIOSH 
diketuai oleh En. Mohd Rashidi Rohmad 
yang mewakili pihak pengurusan NIOSH. 
Mereka disambut oleh pihak UPM yang 
diketuai oleh Ts. Dr. How Shwu Pyng, 
Pensyarah Kanan, Fakulti Pengajian 
Pendidikan UPM. 

Lawatan ke Sub Unit Kompos, Unit 
Sayuran ini memberi peluang kepada 
warga NIOSH untuk memahami dengan 
lebih dekat proses penukaran sisa 
makanan dan pertanian kepada baja 
kompos yang mesra alam. Perkongsian 
ilmu ini diharapkan dapat memperkukuh 
agenda ESG yang digerakkan oleh 
NIOSH, terutamanya inisiatif untuk 
mengitar semula sisa makanan dan 
bahan buangan landskap yang telah pun 
dimulakan sejak beberapa tahun lepas. 




NIOSH Malaysia Newsletter www.niosh.com.mySEPTEMBER 2025

8 AKTIVITI

Program Khidmat Rundingan WINA di Medivest 
Service Centre, Melaka

Program Ceramah KKP dan Khidmat Rundingan WINA 
di Kolej Vokasional Lahad Datu

17 Sep 2025 

23 Sep 2025 

17 September 2025, Melaka – Program 
khidmat rundingan Workplace 
Improvement Need Analysis (WINA) telah 
dijalankan oleh Jabatan Perundingan, 
Penyelidikan dan Pembangunan 
(CRDD) NIOSH di Medivest Service 
Centre, Melaka. Objektif utama sesi ini 
dijalankan adalah untuk mengenal pasti 
keperluan penambahbaikan tempat kerja 
dari aspek keselamatan dan kesihatan 
pekerjaan (KKP). Analisis ini turut 
dijalankan sebagai pendekatan awal ke 
arah pembentukan pelan intervensi yang 
lebih menyeluruh dan berimpak tinggi. 
Pegawai NIOSH yang terlibat ialah En. 
Noorul Azreen Azis. 

23 September 2025, Sandakan - Pejabat 
NIOSH Negeri Sabah telah menerima 
jemputan daripada Kolej Vokasional Lahad 
Datu untuk menyampaikan Ceramah 
Keselamatan dan Kesihatan Pekerjaan 
(KKP) serta melaksanakan program khidmat 
rundingan  Workplace Improvement Need 
Analysis (WINA). Objektif utama program 
ini dijalankan adalah untuk mengenal pasti 
keperluan penambahbaikan tempat kerja 
dari aspek KKP. Pegawai NIOSH yang terlibat 
ialah En. Almansari Albari, En. Abdul 
Hamid Hassan dan En. Abraham Leo 
Arcillia. 

Seminar Kesihatan Mental di Tempat Kerja 
25 Sep 2025 

25 September 2025, Bandar Baru Bangi – 
Seminar Kesihatan Mental di Tempat Kerja 
anjuran Bahagian Penyebaran Maklumat 
(IDD) NIOSH telah dilaksanakan menerusi 
aplikasi ZOOM. Program ini telah disertai 
oleh seramai 60 orang peserta dan telah 
berlangsung dari jam 9.00 pagi hingga 
12.30 tengah hari. Penceramah NIOSH 
yang terlibat ialah Pn. Siti Nurani Hassan. 


Program Sambutan Hari Alzheimer Sedunia Peringkat 
NIOSH 2025 30 Sep 2025 

30 September 2025, Bandar Baru Bangi 
– NIOSH telah menganjurkan Program 
Sambutan Hari Alzheimer Sedunia 
Peringkat NIOSH 2025 bertempat di 
NIOSH Experience Centre (NEC), Menara 
NIOSH Bangi. Objektif program ini 
adalah untuk meningkatkan kesedaran, 
membina pemahaman dan menyokong 
mereka yang berdepan cabaran 
Alzheimer. Antara pengisian program 
ialah sesi ceramah yang disampaikan 
oleh Prof Dr Tan Hui Ja, Senior Consultant 
Physician and Neurologist, Hospital 
Canselor Tuanku Mukhriz (HUKM) dan 
Pn. Jennie Lim, Resource & Training 
Manager daripada Alzheimer’s Disease 
Foundation Malaysia (ADFM) serta 
aktiviti kuiz Kahoot. 

